
বব্ৰুবাহ পৰ্ব্ব





সুৱৰ্ণ মাবলী দিলা ৰূপৰ ৰুৱলী।

ৰূপৰ সৰসা দিলা সুৱৰ্ণৰ শলি॥

শুদ্ধ সুৱৰ্ণৰ দিলা পটনক পাৰি।

পিতলৰ জেঠী তাতে দিলা শাৰী শাৰী॥২৫

এহিমতে কৰিলেক গৃহৰ আৰম্ভ।

সুৱৰ্ণৰ পত্ৰ তাতে অযুতেক স্তম্ভ॥

অনেক ৰত্নৰ গৃহ কৰে জাতিস্কাৰ।

শাৰী শাৰী প্ৰকাশয় সবে নগৰৰ॥২৬

চিত্ৰকৰে প্ৰৱন্ধে লেখিলা বহুকাম।

পৃথিবী প্ৰৱন্ধে ৰাজা নাহিকে উপাম॥

ইন্দ্ৰ প্ৰতিমুখ্যে দেৱগণ সমুদায়।

স্বৰ্গ মৰ্ত্ত্য পাতাল দেখিলা সবে ঠাই॥২৭

জানকী দ্ৰৌপদী মুখ্যে যত দিব্য নাৰী।

চিত্ৰাঙ্গদা উলুপী লেখিলা ভাল কৰি॥

গাছ মাছ তৃণ লতা যত সংসাৰত।

সবাকে লিখিয়া আছে চৌপাশে বেৰত॥২৮

হস্তী ঘোৰা গণ্ডাৰত লেখি মহিষত।

মনুষ্যৰ কান্ধে দোলা চৰি উপৰত॥

সিংহ বাঘ মৃগ নাগ বৰাহ ভালুক।

বিড়ালী কটলা ভেৰা বিড়লী জম্বুক॥২৯

আন সব যত জন্তু আছে সংসাৰত।

সবাকে লেখিয়া আছে চৌপাশে বাৰত॥

